
Sò una decina d’anni chì a Viticultura Corsa hà chjappu un slanciu ecunomicu tamantu nantu à i mercati lucale, naziunale è puru internaziunale fendu si prima filera agricula cun più di 40 % di u sciffru d’affari tutale di u settore agriculu, è quessa per mezu di l’investimenti rializati long’à issi anni custindi. 

Sottu à a penultima mandatura, quandu u sgiò Ghjuvan Luigi LUCIANI era Presidente di l’ODARC è u sgiò Benedetti u so Direttore, hè stata chersa à a filera di fà un sforzu da alligerisce e spese di a regione, fendu finanzà l’investimenti di e cave cù un prugrama naziunale viticulu gestitu da France Agrimer. 

Issu sforzu, a viticultura l’hà fattu patti è cundizione chì i percentuali d’aiuti porti sianu pari cun ciò ch’elli sarianu stati via i finanzamenti  ODARC. 

Si hè buscu l’accordu, l’ODARC ingagendu si à pacà u cumplementu in casu di diferenziale. 

È puru sò trè anni chì l’accordu ùn hè rispettatu benchè fattu si parechje dumande, riunione, è ancu l’occupazione di l’ODARC da i sindicati viticuli di nuvembre di u 2017. 

Da unepochi mesi, o Sgiò Presidente, avete ricevutu l’attori di a filera è elli vi anu scrittu dinù ma ùn li si hè data nisuna risposta 

Chì hè a pusizione di u Cunsigliu Esecutivu per issu cartulare primurosu? Sapendu ch’elli sò previsti investimenti in u 2019 è ch’elli cundiziuneghjanu quessi u sviluppu di a filera.

À ringrazià vi. 

